
Uunga siunnersuut: Nioqqutissanik eqqussuinermi akitsuutit pillugit Inatsisartut inatsi-

saata allanngortinneqarneranik Inatsisartut inatsisaat nr. xx, xXx 2015-imeersoq 

(Akitsuutinik qaffaaneq kiisalu snusit qummoroortartullu akitsuutaat) 

(Aningaasaqarnermut Aatsitassanullu Naalakkersuisoq) 

 

 

pillugu 

 

 

Aningaasaqarnermut Akileraartarnermullu Ataatsimiititaliap 

 

 

ISUMALIUTISSIISSUTAA 

 

 

Siunnersuutip aappassaaneerneqarnerani saqqummiunneqartoq 

 

 

 

 

Ataatsimiititaliaq suliarinninnermini ukuninnga inuttaqarpoq: 

Inatsisartunut ilaasortaq Jens Imanuelsen, Siumut, siulittaasoq  

Inatsisartunut ilaasortaq Steen Lynge, Atassut, siulittaasup tullia 

Inatsisartunut ilaasortaq Jess Svane, Siumut  

Inatsisartunut ilaasortaq Tillie Martinussen, Demokraatit  

Inatsisartunut ilaasortaq Naaja Nathanielsen, Inuit Ataqatigiit  

Inatsisartunut ilaasortaq Sara Olsvig, Inuit Ataqatigiit  

Inatsisartunut ilaasortaq Peter Olsen, Inuit Ataqatigiit 
 

 

Siunnersuummik ulloq 3. november siullermeerinninnerup kingorna ataatsimiititaliap 

siunnersuut misissorpaa. 

 

1. Siunnersuutip imarisaa siunertaalu 

Nunatta karsiata isertitaqarnerulernissaata qulakkeerneqarnissaa siunertaralugu sukkulaatit 

aamma mamakujuttut sukkunit nioqqutissiat eqqussuinermi akitsuutaasa qaffanneqarnissaat 

inatsisissatut siunnersuutikkut siunnersuutigineqarpoq. Siunnersuuteqartup paasissutissiissu-

tigaa sukkunit nioqqutissiat akitsuutaat kingullermik 1992-imi allanngortinneqartut. 

Tamatuma peqatigisaanik nioqqutissat akitsuusersorneqartut amerlillugit qummoroortartut 

kiisalu sukuluut snusillu akitsuutaannik atuutilersitsisoqassasoq siunnersuutigineqarpoq. 

Snusit sukuluullu akitsuutaat tupanit tunisassiat allat akitsuusersugaanerannut naapertuut-

tumik angissusilerneqarput, qummoroortartut akitsuutaat isertitaqarnissaq eqqarsaatigalugu 

angissusiligaallutik. 

Siunnersuut 19 mio. kr.-it missinginik isertitsissutaanerusussatut naatsorsuutigineqarpoq. 

 

2. Siunnersuutip Inatsisartunit siullermeerneqarnera 

Ataatsimiititaliamit aallarniutigalugu oqaatigineqassaaq siunnersuut Inatsisartuni amerlane-

russuteqartunit taperserneqarmat. Taamatuttaaq ataatsimiititaliamit oqaatigineqassaaq siun-

nersuutitut saqqummiunneqaqqaartoq neqit eqqussukkat akitsuutaannik qaffaanissamik ima-

qartoq partiit oqaaseqartartuisa oqaaseqaataanni uparuarneqarmat. Ataatsimiititaliamit 

oqaatigineqassaaq immikkoortoq 99 sukkut, tupat aammalu qummoroortaatit akitsuutaasa 

qaffanneqarnerannut taamaallaat tunngammat. Tamanna ataatsimiititaliamit tusaatissatut 

tiguneqarpoq nalinginnaasumillu isumaqatigiittoqarnera tunngavigalugu siunnersuummut 

iluarsiissut Naalakkersuisunit ulloq 22. oktober 2015-imi saqqummiunneqartoq tunngaviga-

lugu naatsumik isumaliutissiissuteqassalluni. 

 

3. Tusarniaanermit akissutit 

Ataatsimiititaliap paasivaa inatsisissatut siunnersuut Inuussutissarsiornermut, Suliffeqarner-

mut Niuernermullu Naalakkersuisoqarfimmut kiisalu Peqqissutsimut Naalakkersuisoqar-

fimmut tusarniaassutigineqarsimasoq, taakkulu sukkunut akitsuutit qaffasissusissaattut 

imaluunniit snusit, sukuluut qummoroortaatillunniit akitsuutissaattut siunnersuutinut oqaase-

qaatissaqarsimanngillat. 

Nunatta karsiata 19 mio. kr.-it missaannik isertitaqarnerulernissaata qulakkeerneqarnissaa 

siunertaralugu sukkulaatinik sukkunillu nioqqutissianik akitsuutit qaffanneqarnissaat aam-

malu qummoroortaatit kiisalu snusit sukuluullu akitsuuserneqarnissaat Aningaasaqarnermut 

Aatsitassanullu Naalakkersuisup siunnersuummut nassuiaatini paasissutissiissutigimmagu 

ataatsimiititaliamit oqaatigineqassaaq. 

Aningaasaqarnermut Aatsitassanullu Naalakkersuisoq siunnersuummut nassuiaatini aamma 

allappoq sukkulaatit aamma mamakujuttut sukkunit nioqqutissiat eqqussorneqarneranni 

akitsuummik qaffaanerup kingunerisaanik atuinikinnerulernissaq, taamalu sukkunit nioqqu-

tissianik nerisaqarpallaarnerup peqqissutsimut ajoqusiisinnaasunik kingunerisinnaasaasa 

ikilinissaat naatsorsuutigineqartoq. Tassunga atatillugu taamatut aamma naatsorsuutigin-

ninnerluni Peqqissutsimut Naalakkersuisoqarfiup tusarniaanermut akissutimini oqaatigin-

ngikkaa ataatsimiititaliamit oqaatigineqassaaq. 

 

Ataatsimiititaliamittaaq oqaatigineqassaaq qummoroortartut akitsuutaannik atuutilersitsinerup 

qummoroortartunik tunisaqartarnermik millisitsinissaa, taamaalillunilu pinngortitamut avatan-

giisinullu iluaqutaanissaa naatsorsuutigineqartoq Aningaasaqarnermut Aatsitassanullu Naa-

lakkersuisup inatsisissatut siunnersuummut nalinginnaasumik nassuiaatini oqaatigimmagu. 

Inatsisissatut siunnersuut Avatangiisinut, Pinngortitamut Inatsisinillu Atuutsitsinermut 

Naalakkersuisoqarfimmut tusarniaassutigineqarsimanngitsoq ataatsimiititaliamit pasineqar-

poq, taamaattumillu akitsuutip pinngortitamut avatangiisinullu iluaqutaanissaanik oqarneq 

ersernerluttoq taamaallaallu qummoroortaatinut akitsuutinik atuutilersitsinerup nunatta 

karsianut 3 mio. kr.-inik isertitaqaataanerunissaanik naatsorsuutiginninnermut taamaallaat 

iluaqutaassalluni. 

4. Ataatsimiititaliap siunnersuummik suliarinninnera 

Ataatsimiititaliamit oqaatigineqassaaq siunnersuutip siullermeerneqarnerani inatsisissatut 

siunnersuut taama iluseqartoq tapersersorluarneqarmat. 

Inatsisartut inatsisaat inatsisip saqqummiunneqarnerani atuutilissaaq. 

 

5. Siunnersuutip aningaasatigut kingunissai 

Tunngavissatut pigineqartut tunngavigalugit siunnersuutip kingunerisassaatut siunnersuummi 

saqqummiunneqartunit allaanerusumik naliliinissamut ataatsimiititaliaq tunngavissaqan-

ngilaq. 

 

6. Ataatsimiititaliap inassuteqaataa  

 

Siunnersuut akuersissutigineqassasoq ataatsimiititaliap isumaqatigiittup inassutigaa. 

 

Taama naatsumik oqaaseqarluni isumaliutissiissummilu allassimasunik saqqummiussilluni 

ataatsimiititaliap siunnersuut aappassaaniigassanngortippaa. 
 

 

 
 
 

 
Jens Imanuelsen 

